
Umsögn um drög að frumvarpi til laga um breytingu á ýmsum lögum um skatta og gjöld (skattalegir 

hvatar fyrir lögaðila sem starfa til almannaheilla).  

Knattspyrnusamband Íslands KSÍ , fagnar þeim frumvarpsdrögum sem til umsagnar eru í samráðsgátt 

um málefni félaga sem falla undir skilgreiningu um að vera félag sem starfar til almannaheilla. Nái 

drögin fram að ganga er ljóst að mikil og góð breyting verður í umhverfi almannaheillafélaga og er það 

vel. 

KSÍ fagna því að sjá í frumvarpsdrögunum sérstaka heimild til frádráttar, vegna gjafa og framlaga 

einstaklinga og lögaðila. Þetta er mjög mikilvægt fyrir öll almannaheilla félög og ekki síst 

knattspyrnufélögin um allt land sem vinna í þágu almennings og sækja styrki sína til einstaklinga og 

lögaðila. 

KSÍ fagnar jafnframt að opnað sé fyrir endurgreiðslu vegna vinnu við endurbætur og framkvæmdir, sem 

er mikið framfara- réttlætismál. Með því fyrirkomulagi myndu möguleikar á mikilvægri uppbyggingu 

íþróttamannvirkja um land allt  aukast til muna. Hefði það í för með sér margvísleg jákvæð áhrif á 

samfélagið hvað lýðheilsu varðar og verða efnahagslegur hvati með frekari uppbyggingu á aðstöðu. 

KSÍ telur að skilgreining sú sem fram kemur í lið b. í 1. gr. frumvarpsdraganna ættu að tilgreina 

íþróttafélög sérstaklega. Við lestur lagaákvæðisins er ekki víst að allir setji það í samhengi að 

íþróttafélög falli undir menningarmálafélög. Það kemur fram í greinagerðinni með drögunum, að 

íþróttafélög falli undir menningarmálafélög, en skýrara væri að nefna íþróttafélög sérstaklega.. 

Í 8. gr. frumvarpsins er vísað til nýrrar málsgreinar 42. gr. VSK laga um 60% endurgreiðslu 

virðisaukaskatts sem fengist vegna vinnu á byggingarstað. Í þessu sambandi vill KSÍ benda á br. b. 

ákvæði XXXIV, VSK laga sem tekur til endurgreiðslu á 100% þess virðisaukaskatts sem þeir hafa greitt 

vegna vinnu manna sem innt er af hendi, þótt það kunni að vera tímabundið. KSÍ telur að 

endurgreiðsluhlutfallið eigi að vera 100% í stað 60%. 

Þessu til viðbótar er vert að benda á að til þess að íþróttafélög og önnur félög til almannaheilla, geti 

sjálf byggt upp, að hluta eða heild, sína eigin aðstöðu þarf að opna að fullu fyrir endurgreiðslu á 

virðisaukaskatti vegna kaupa á efni og annarri þjónustu vegna slíkrar uppbyggingar. Þannig má benda 

á að með aukinni tækni hafa mannvirki verið byggð með öðrum hætti en eingöngu á byggingarstað, 

svo sem í formi byggingareininga sem þá stæðu ekki jafnfætis við þau hús sem t.d. væru staðsteypt eða 

byggð á staðnum með öðrum hætti.  Það er mikið sanngirnismál að opna fyrir fulla endurgreiðslu 

virðisaukaskatts, sem endurspeglar sjónarmið starfshóps um skattlagningu þriðja geirans, þar sem 

vísað er til stuðnings vegna útlagðs byggingarkostnaðar, sem fram kemur í skýrslu hópsins á bls. 67-68. 

KSÍ mun fylgjast með framvindu málsins á Alþingi og mun koma frekari athugasemdum að ef tilefni 

verður til þess. 

